‘Sbardun i’r Meddwl’ gan Siôn Meredith.


Meddwl am.....anrhegion Nadolig.

Nôl yn Rhagfyr 2003 pan ddaeth milwyr America o hyd i Saddam Hussein yn cuddio mewn seler fechan yn ardal Tikrit Irac, aeth ton wefreiddiol dros bobl gyffredin Irac a bu dathlu ar y strydoedd yn Bagdad. 

"I mi, a dwi’n credu, i lawer o rai eraill, mae hwn yn anrheg Nadolig gwych," dwedodd Ann Clwyd, cennad arbennig Prif Weinidog Prydain yn Irac. 

Does na’m gwadu nad oedd hyn yn anrheg gwych i bobl Irac. Roedden nhw’n gwybod na allai Saddam fyth wneud niwed iddyn nhw eto. 

Yr her wedyn oedd gofalu bod yr anrheg Nadolig yn dod â heddwch i bobl Irac ar hyd y flwyddyn newydd a phob blwyddyn wedyn. Ar y pryd roedd pawb yn optimistaidd. Roedd Amar al-Hakim, un o arweinwyr yr Irac newydd, yn taro nodyn gobeithiol, “Bydd arestio Saddam yn dod â’r ymosodiadau milwrol a therfysgol i ben,” meddai, “ac mi fydd Irac yn fwy sefydlog.”  

Ond, fel dyn ni wedi gweld dros y blynyddoedd ni wnaeth diwedd Saddam dorri ysbryd y rhai oedd â’u bryd ar greu terfysg. 

Dywedodd rhywun nad absenoldeb rhyfel ydi heddwch. I ennill yr heddwch mae rhaid i ni fynd i wraidd achosion rhyfel a chanfod sut i gydfyw wedi’r lladd a’r difa. Gair arall am hynny ydi cymod, a chymod ydi un o’r anrhegion Nadolig mwya gafwyd erioed. 

Ddwy fil o flynyddoedd yn ôl daeth gwŷr doeth o’r dwyrain ag anrhegion i faban bach yn gorwedd mewn preseb ym Methlehem. Roedd y baban yn gwireddu geiriau proffwydi’r Hen Destament,
"Dyna ysgrifennodd y proffwyd: "'Bethlehem, yn nhir Jwda – Nid rhyw bentref dinod yn Jwda wyt ti; achos ohonot ti daw un i deyrnasu, un fydd yn fugail i arwain fy mhobl Israel.'" (Mathew 2:6)
Digwyddodd hyn er mwyn i beth ddwedodd Duw drwy ei broffwyd ddod yn wir:  "Edrychwch! Bydd merch ifanc sy’n wyryf yn feichiog ac yn cael mab. Bydd y plentyn yn cael ei alw yn Immanuel" (Ystyr Immanuel ydy "Mae Duw gyda ni.") (Mathew 1:23)
Pa fath o anrhegion Nadolig sy fwya gwerthfawr yn eich golwg chi? Un sy’n cael ei roi â chariad? Un sy dal yn cael ei ddefnyddio ar ôl chwe mis?  Eitem sydd yn ddibynadwy, o ansawdd da? 

Mae Duw wedi rhoi ei Fab yn anrheg i ni. Mae Duw’n gwybod be sydd ei angen arnon ni, ac fe anfonodd Iesu Grist i’r byd i agor y ffordd i’r nefoedd i bob un sy’n credu ynddo.  Drwy Iesu Grist dyn ni’n cymodi â Duw. Mae popeth wedi ei wneud ar ein cyfer, dim ond derbyn ei rodd sydd raid i ni ei wneud. 

Haelioni Duw ydy’r unig beth sy’n eich achub chi wrth i chi gredu. Dych chi wedi gwneud dim i haeddu’r peth. Anrheg Duw ydy e! (Effesiaid 2:8)

